
“Güney Azərbaycan” deyiləndə gözümüz önünə ilk gələn Təbriz, 

“Təbriz” deyiləndə ilk yada düşən milli kimlikləri davamlı olaraq 
aşağılanma və aşılanmaya məruz qalmış, İran adlı dövlətdə bağrı şan-şan 
edilmiş bacı-qardaşlarımız – qanıbir, canıbir, dinibir, dilibir soydaşlarımız 
olur. 

Məktəbləri yox, təhsili yox, söz 
azadlığı yox, toplaşmaq hüquqla-
rı əllərindən alınaraq yasaqlanmış, 
“türk”, “türklük”, “Can Azərbaycan” 
kəlmələrindən xoflanan bütöv bir xalq 
İranda hakimiyyət dairələri rəsmilərinin 
belə haqsız təpkisinə qarşı çıxan bəlli 
bir türk toplumu vardır ki, ümumi say-
ları bu ölkədə yaşayan xalqlar arasın-
da ən yüksək rəqəm təşkil edir. İranın 
sabiq naziri Əliəkbər Salihi Türkiyədə 
olarkən müsahibə vermiş və bu za-
man ölkəsində yaşayan əhalinin 40 
faizinin türk dilində danışdığını vurğu-
lamışdı. Bu isə özlüyündə  İran rəsmi 
dairələrinin bu sayı qat-qat kiçildərək, 
sözdə 8 milyon nəfərə gətirib çıxarma-
sının siyasi saxtakarlıq olmasından 
xəbər verir. 

Beləliklə, azərbaycanlıların İran 
coğrafiyasına aid olan bütün şəhər, 

kənd, oba və oymaqlarda yaşadıqları 
məlum olur. Bəs bu qədər geniş are-
alda yaşayan, bütün mühüm hüquq 
və azadlıqları əlindən alınan nəhəng 
bir toplumun tarixi kimliyinin, milli-
mənəvi sərvətlərinin – mədəniyyət 
və incəsənətinin, ağız ədəbiyyatının, 
folklor və yazılı abidələrinin, tarixi 
keçmişinin və bu gününün sabaha da-
şınmasında kimlərin xidməti olmuş və 
olmaqdadır?

Təbii ki, bu yerdə həm tədqiqatçı-
alimlərin, folklor araşdırmaçılarının, 
həm də xalq yaradıcılığının ən geniş 
və mühüm qolu olan ozan-aşıq sənəti 
nümayəndələrinin, el şairlərinin da-
nılmaz rolu olduğunu vurğulamaq 
lazım gəlir. Bu baxımdan yanaşsaq, 
Türkiyədə yaşayıb-çalışan ünlü alim, 
professor Əli Kafkasyalının əvəzsiz 

xidmətləri olduğunu görərik.  Müəllifin 
bildirdiyi kimi, el içindən çıxan, xalqın 
fikir və duyğularını, arzu və istəklərini 
sazın, sözün diliylə ifadə edən 
sənətkarların – yaradıcı aşıqların 
meydanı digər qəbildən olan insanla-
ra nisbətən daha geniş və azad sayıla 
bilər. 

Ruhunu soydaşlarının könlündə 
yuvalanmış el havalarının tərcümanına 
çevirən bu sənətkarların xalqın zəngin 
ağız ədəbiyyatı nümunələrinin, aşıq 
yaradıcılığı xəzinəsinin, dastan və 
mərasim folklorunun yaşadılmasın-
da xidmətləri əvəzsizdir. Belə demək 
mümkündürsə, onlar əsl fədailər, 
milli kimliyin daşıyıcılarıdır. “Dil və 
ədəbiyyat bir millətin kültürünün ən 
önəmli daşıyıcılarıdır”  – deyə məhz 
bu cəhəti önə çəkən Əli Kafkasyalı, 
aşıqların daim el məclislərində, bay-
ram, mərasim və şənliklərdə iştirakını 
təqdir edir. 

Kitabda milli dilin, milli əxlaqi 
dəyərlərin, ana dilimizdə təhsilin, 
soy-kökə bağlılığın bütün sahələrdə 
gözgörəsi sıxışdırılıb aradan çıxarıl-
masına hesablanmış İran siyasətinə 
qarşı bir fədakar elm adamının dəqiq 
və tutarlı faktlara söykənən etiraz 
dolu nidaları  əksini tapıb. Tədqiqatda 
İran coğrafiyasında yaşayıb-yara-
dan, aşıqlıq ənənələrini qoruyub-
saxlayan, dilimizə, mənəviyyatımıza, 
ənənələrimizə bütün varlığıyla 
sədaqət ruhu nümayiş etdirən aşıqla-
rımızdan söz açılır. 

Alimin araşdırmaları tam olaraq 
İran coğrafiyasını əhatə edir. O, 10 
ildən artıq bir müddətdə alim İranı 
şəhərbəşəhər, kəndbəkənd gəzmiş, 
türk dilində, türk ruhunda çalıb-oxu-
yan, yaşayıb-yaradan müasir aşıqlarla 
görüşmüşdür. Əli Kafkasiyalı onların 
çalıb-oxumalarını lentə almış, yazıya 
köçürmüş və artıq haqq dünyasına 
qovuşmuş el sənətkarları barədə ge-
niş bilgilər, dəyərli məlumatlar əldə 
etmişdir. 

Əsər 3 mühüm bölmədən ibarətdir. 

“İran türklərində  aşıqlıq ənənəsi” adlı 
birinci bölmədə bu ölkədə türk aşıqlıq 
sənətinin yaranıb inkişaf etməsi, İran-
da məşhur türk aşıqları barədə araş-
dırmalar öz əksini tapmışdır. İkinci 
bölmə “İran türk milli kimliyi və aşıq-
lar” adlanır ki, burada da ölkə aşıqla-
rının türk dilinə, ədəbiyyatına, inanc 
dünyasına, musiqi mədəniyyətinə 
göstərdikləri sevgi, sayğı və xidmətləri, 

millətsevərlik, vətənsevərlik, azad-
lıq və istiqlal şüurunun inkişafı, soy-
kökə bağlılıq, qəhrəmanlıq və şərəf 
duyğusunun güclənməsində aşıqların 
mühüm rolu ətrafında tədqiqatlar apa-
rılmışdır. “Aşıkların sosial meydan-
da fəaliyyəti” adlı üçüncü bölmədə, 
əsasən, aşıqların cəmiyyətin sosial 
həyatında yeri və rolu, evlənmə və 
kiçik toy mərasimlərində, müxtəlif 
bayram və ziyafət məclislərində, eyni 
zamanda, radio-televiziya proqramla-
rında iştirak və çıxışları geniş şəkildə 
araşdırmaya cəlb olunmuşdur.

Araşdırma əsərinin mühüm bir 
hissəsində isə aşıq şeiri örnəklərinə, 
aşıq şeiri şəkillərinin izahına geniş 
yer verilmişdir. “İran coğrafyasındakı 
Qurbani, Tufarqanlı Aşıq  Abbas, Sarı 
Aşıq, Xəstə Qasım, Dollu Mustafa, 
Balovlu Miskin kimi, ustad aşıqların 
bu bölgədə yetişmələri” ilə qürur du-
yan alim Aşıq Çingiz Mehdipur, Həsən 
İsgəndəri, Yədullah Şəkibi, Cəfər İb-
rahimi, Qurban Süleymani, Hüseyn 
Yeganə, Qılınc Ənvəri, Məhəmməd 
Hüseyn Kiyani, Məhəmməd Hüseyn 
Ciddifər, ustad Aşıq Nəvaz, Hüseyn 
Dehqan, Mənəf  Rəncibəri və başqa 

dünyaca ünlü aşıqların da hazırda 
“Oğuz ata, Dədə Qorqud ənənəsini 
davam etdirdiklerini” fəxrlə qeyd edir. 

Kitabda dildən-dilə, ağızdan-
ağıza ötürülərək, aşıqların sazında, 
sözündə yaşadılan xalq dastanların-
dan nümunələrə də yer verilmişdir. 
“Köroğlu ve Eyvaz” adlı örnək Qaşqay 
variantı, “Tilimxan ilə Mehri xanım” isə 
Qum/Savə Şahsevən variantı olaraq 

oxucu kütləsinə ilk dəfə təqdim edilir.
Ümumilikdə, bu qiymətli nəşrdə 

2 mindən yuxarı güneyli aşıq barədə 
məlumat verilməklə, onların yaradı-
cılığından bəzi örnəklər təqdim edilir. 
Nəzərə alsaq ki, İran siyasilərinin daim 
nəzarətdə saxladıqları, hər zaman bö-
yük cidd-cəhdlə qarşısını almağa ça-
lışdıqları türk qövmünün möhtəşəm 
birliyini sarsıtmağa yönəlik xüsusi 
nəzarət və izləmələr altında belə bö-
yük iş görmək o qədər də asan de-
yil. Bu, tədqiqatçıdan böyük cəsarət, 
fədakarlıq və sevgi tələb edir.

 Lakin məsələ milli kimliyə, mil-
li varoluşa bağlanarsa, bütün ideya 
və məqsədlər yalnız bir müstəvidə 
birləşər. Professor Əli Kafkasyalının 
əsərinin əhəmiyyəti bir də ondadır ki, 
alim Güneyli aşıqlarımızın həyatını, ya-
radıcı fəaliyyətini ümumtürk ozan-aşıq 
yaradıcılığı ənənələri kontekstində və 
bu zəngin xəzinənin mühüm bir qolu 
kimi tədqiqata cəlb etmişdir. 

Qiymət MƏHƏRRƏMLİ,  
AMEA Folklor İnstitutunun 

aparıcı elmi işçisi, filologiya 
üzrə fəlsəfə doktoru, şair

Arazın o tayından

İranda türk milli kimliyini 
yaşadan aşıq sənəti

(Türkiyə aliminin araşdırması əsasında)

Qəzetlər rəqabət 
sınağında...  

Belə bir fikir var ki, sosial media xəbərləri və internet 
məlumatlarının bolluğu  çap mətbuatının oxucu kütləsini azaldıb. 
Məsələnin əsl məğzinə varmaq istəyilə paytaxtın Nəsimi, Səbail və 
Nərimanov rayonlarının ərazisində yerləşən köşklərə üz tutub həm 
oxucularla, həm də satıcılarla söhbət etdim.

Bəzi satıcılar mütaliə 
səviyyəsinin sovet dövrü 
ilə müqayisədə xeyli aşa-
ğı düşdüyünü bildirdilər. 
Əksəriyyəti bunu onlayn 
medianın hazırkı domi-
nantlığı ilə əlaqələndirdilər. 
Bəziləri isə qəzet satışının 
zəifləməsini alıcıların maddi 
təminatı ilə bağladılar. 

Lakin oxucularla 
söhbətdən məlum oldu 
ki, nə səbəb gətirirlər-gətirsinlər, qəzetlərə maraq və münasibət 
cəmiyyətdə formalaşdırılan şəkildə deyil. Heç bir sosial media 
vasitəsi və ya internet xəbər saytı qəzetləri əvəz edə bilməz. Çap 
mətbuatına tələbat hər zaman olub və olacaq. 

Pensiyaçı Arif Xəlilov söhbət zamanı bildirdi ki, sosial mediada 
və saytlarda yerləşdirilən hər hansı məlumatı sonradan dəyişmək 
və ya düzəliş etmək, hətta silib atmaq imkanı var. Buna görə də bir 
çox hallarda onlayn mediada gedən xəbərlər yalnış, qüsurlu olur 
və ya dezinformasiya xarakteri daşıyır. Lakin qəzetlər bu imkandan 
məhrum olduğu üçün çap edilən məlumatlar, əsasən, dəqiq olur və  
həqiqəti əks etdirirlər. O qeyd etdi ki, məhz buna görə, qəzetlərə 
etibar daha çoxdur.  

Oxucu Şəhriyar Həsənov isə dedi ki, dünyada “The New York 
Times”, “Washington Post”, “Hürriyyət”, “Komsomolskaya prav-
da” kimi çoxlu sayda nüfuzlu nəşrlər var. Əgər qəzetlərin satışının 
zəifləməsinə virtual vasitələr səbəb olursa, onda nəyə görə onlar 
böyük tirajla çap olunur? Bu, bir daha onu göstərir ki, sosial media 
və xəbər saytları nə qədər çox olsa da, günün tələblərinə cavab 
verən aktual mövzuları dizaynı ilə seçilən klassik çap vasitələri də 
“dəb”dən düşmürlər. Əlbəttə, çap prosesi ilə bağlı olaraq ən azı bir 
gün gecikmiş xəbərləri oxumaq heç kəs üçün maraqlı və sərfəli ol-
maz.

Məsələ ilə bağlı “Qaya Mətbuat Yayımı” MMC-nin  direktoru 
Xanhüseyn Əliyev bildirdi ki, dünyada və ölkəmizdə qəzet satışının 
zəifləməsini sosial media və saytlarla əlaqələndirirlər. Lakin bu, heç 
də belə deyil. İsveçrədə 40 min nəfər əhalisi olan bir şəhərdə 35 
min tirajla qəzet çap olunur. Deməli, İsveçrə kimi inkişaf etmiş və 
müasir informasiya texnologiyalarına kommunikasiya xidmətlərinə 
ən yüksək səviyyədə malik olan ölkədə qəzetə tələbat var. İnter-
net saytları qəzetlərin satışına olsa-olsa 5-20 faiz təsir göstərə bilər. 
Qəzetlərin geniş satılmamasına abunənin aşağı düşməsi, yayım 
firmalarının nəqliyyat xərclərinin artması və digər subyektiv amillər 
də səbəb olur.

Hər bir halda, qəzet elə buraxılmalı, elə mühüm məsələləri işıq-
landırmalıdır ki, cəlbedici olsun, özünə oxucu təbəqəsi toplaya bil-
sin.

Elçin ABBASOV,  
“Xalq qəzeti”

“Beynəlxalq İpək yolu və Naxçıvan” 

“Naxçıvan”  Universitetində keçirilən “Beynəlxalq İpək yolu və Naxçıvan” mövzusunda 
konfransda AMEA Naxçıvan Bölməsi, Naxçıvan Dövlət Universiteti, İğdır, Atatürk, Milli 
Savunma, Ərzincan Binali Yıldırım, Biləcik Şeyh Edebali universitetlərinin akademik heyət 
üzvləri və alimlər iştirak ediblər.

Konfrans iştirakçıları əvvəlcə Azərbaycan 
xalqının ümummilli lideri Heydər Əliyevin 
Naxçıvan şəhərində ucalan abidəsini ziyarət 
edərək önünə gül dəstələri qoyublar. Sonra 
onlar görkəmli dövlət xadiminin adını daşıyan 
muzeyə gələrək dahi şəxsiyyətin həyatını və 
çoxşaxəli dövlətçilik fəaliyyətini əks etdirən 
eksponatlarla tanış olublar.

Plenar iclası “Naxçıvan” Universitetinin 
rektoru, dosent Nurlana Əliyeva açıq elan 
etdikdən sonra deyib ki, Böyük İpək yolu əsrlər 
boyu Şərq ilə Qərb ölkələrinin iqtisadi, ticarət 
və mədəni əlaqələrin inkişafında misilsiz rol 
oynayıb. Rektor beynəlxalq tarixi yolun bərpası 
təşəbbüsünün ümummilli lider Heydər Əliyevin 
adı ilə bağlı olduğunu diqqətə çatdıraraq bil-
dirib ki, strateji cəhətdən əhəmiyyətli olan bu 
layihənin həyata keçirilməsində ən fəal tərəf 

Azərbaycan olub. Ulu öndərin “Tarixi İpək yo-
lunun bərpası üzrə beynəlxalq konfransın 
keçirilməsi haqqında” imzaladığı 1998-ci il 7 
iyun tarixli sərəncamı Azərbaycanın dünya birliyi 
ölkələri ilə inteqrasiyasının gücləndirilməsində 
müstəsna rol oynayıb. 

Məruzə ətrafında çıxışlarda Naxçıvanın 
Böyük İpək yolu üzərində yerləşən mühüm 
geosiyasi rolundan, Qars-İğdır-Naxçıvan 
dəmiryolunun önəmindən, eləcə də Prezident 
 İlham Əliyevin qətiyyətli səyləri ilə açılması plan-
laşdırılan Zəngəzur dəhlizinin əhəmiyyətindən 
bəhs olunub.

İkigünlük konfrans bölmə iclasları ilə davam 
edib. 

Səbuhi HƏSƏNOV

Tovuz Gənclər Evində qurumun 
direktoru, Azərbaycan İdman Jurnalistləri 
Assosiasiyasının (AİJA) və Beynəlxalq İdman 
Mətbuatı Assosiasiyasının (AİPS) üzvü Rauf 
Rüstəmovun moderatorluğu ilə gender 
bərabərliyi mövzusunda təlim keçirilib.
Qadın güləşi üzrə 4 qat Olimpiya mükafat-

çısı, 2 qat dünya, 8 qat Avropa çempionu Ma-
riya Stadnik, AİJA prezidenti, Əməkdar jurnalist 
Eldar İsmayılov, AİJA və AİPS üzvü “Olimp-
sport” jurnalının baş redaktoru Ramin Allahver-
diyev tədbir iştirakçılarını salamlayaraq təlimin 
önəmini vurğulayıblar.

Gənc mütəxəssis Təbriz Qasımovun 
müxtəlif fəaliyyət sahələrində və məişətdə gen-
der balansının qorunmasına dair təlimi maraq-
la dinlənilib. Qonaqlar salona toplaşan gənc və 

yeniyetmələr arasında maraqlı söhbətlər apa-
rıb, onların suallarını cavablandırıb, xatirə fo-
toları çəkdiriblər. Sonda Tovuz Olimpiya-idman 
Kompleksi ilə tanışlıq olub. Burada əhalinin 
müxtəlif təbəqələrinin maraq dairəsinə uyğun 
yüksək şəraitə diqqət yetirilib.

“Xalq qəzeti”

Mərkəzi Asiyanın tanınmış azərbaycanlıları
Özbəkistan Jurnalistlər İttifaqının təşəbbüsü ilə keçirilən, 50-dən artıq xarici ölkə 

tyəmsilçisinin iştirak etdiyi “Milli jurnalistika: ənənələrin davamlığı və müasirlik” 
mövzusunda II Media Forumu çərçivəsində Azərbaycanın tanınmış jurnalisti Qulu 
Kəngərlinin Daşkənddə 2 dildə çap olunmuş 700 səhifəlik “Keçmiş unudulmayanda tarixə 
dönür” adlı publisistik kitabının təqdimatı keçirilib.

Özbəkistan Jurnalistlər İttifaqı sədrinin 
müavini Abdusattor Bustonov kitab haqqın-
da məlumat verərək qeyd edib ki, topluda 
Mərkəzi Asiyada yaşamış və hazırda fəaliyyət 
göstərən 50-dək tanınmış Azərbaycan türkü 
haqqında söhbət açılır. Azərbaycan dilində 
çıxmış kitabın özbək dili variantını tanınmış 
jurnalist və tərcüməçi Rüstəm Cabbarov çe-
virib. Təqdimatda özbək yazarlar Mirasror Ax-
rorov, Şirəli Avazmetov  Şaxira Xamro və baş-
qaları Mərkəzi Asiyada yaşayan Azərbaycan 
türklərinin həyat və fəaliyyətinin öyrənilməsi 
baxımından kitabın önəmini vurğulayıblar.

Uzun illər AZƏRTAC-ın Mərkəzi Asiya 
ölkələri üzrə xüsisi müxbiri olmuş, bu regi-
onda 20-dən artıq soydaşımızın kitablarını 
tərcümə etdirib yaymış Qulu Kəngərli ilə on-
layn əlaqə saxlayıb ondan yeni kitab barədə 
qısa məlumat aldıq. 

Həmkarımız bildirdi ki, topluda adları 
bizə bəlli olan soydaşlarımızla yanaşı, ta-
nımadığımız, heç vaxt eşitmədiyimiz adlar 
daha çoxdur:

– Səmərqənd şəhərində yaşayan, sonra 
İndoneziyaya gedərək orada müsəlmançılığı 
yayan Mövlana Malik İbrahim, Azərbaycandan 
gəlib ömrünü Buxara fəlsəfi mühitinə bağlayan 
Mövlana Yusif Qarabaği, böyük filosof Mirzəcan 
Şirazi, tacik mətbuatının Zərdabisi, Buxarada 
çap edilən ilk tacikdilli “Buxarai Şarif” qəzetinin 
naşiri və redaktoru Mirzə Cəlal Yusifzadə, Fran-
sada tanınmış bəstəkar, Əminulla Hüseynov 
(Andre Osseyn), onun oğlu, məşhur fransız akt-
yor və rejissoru Rüstəm Hüseynov (Rober Os-
seyn), Pakistanın azərbaycanlı prezidenti, Qızıl-
baş nəslindən olan Ağa Məhəmməd Yəhya Xan 
və digərlərinin Vətəndən kənardakı bəlalı taleyi 
indiyədək soydaşlarımıza məlum deyildi.

 “Günahsız günahkarlar” adlı ikinci fəsildə 
Orta Asiyaya sürgün olunan azərbaycanlılar 
haqqında söhbət açılır, Özbəkistan, Qazaxıs-
tan, Qırğızıstan və Tacikistanda yüksək vəzifə 
tutan, min bir əzaba düçar olan soydaşlarımızın 
acı taleyindən bəhs edilir, məşhur Rəfibəylilər 
nəslindən məhrumyyətli həyatından danışılır.

Tanınmış yazıçı, özbək ədəbiyyatının 
klassikinə çevrilmiş Maqsud Şeyxzadə, ictimai-
siyasi xadim Əli Yusif Yusifzadə, Azərbaycanın 
və Qazaxıstanın böyük ictimai-siyasi xadimi 
Əhməd bəy Pepinov, Səmərqənddə ömrünün 
sonunadək sürgün həyatı yaşayan Qara bəy 
Qarabəyli, “Qürbətdə günəşi neylərəm” – deyə 
fəryad edən Almas İldırım, Tacikistan KP MK-
nın birinci katibi olmuş Mirzə Davud Hüsey-
nov, bu ölkələrdə yüksək vəzifələrdə çalışmış 
Əliheydər Şirvani-Mustafabəyov və Daşkənddə 
sürgündə olmuş məşhur xanəndə Cahan Talı-
şinskayanın acı taleyi ikinci bölmədə işıqlandı-
rılır.

Tahir AYDINOĞLU,  
“Xalq qəzeti”

Yeni qanun layihəsi  
plenar iclasa tövsiyə olundu

Dünən Milli Məclisin İctimai birliklər və dini qurumlar, Hüquq siyasəti və dövlət 
quruculuğu, İnsan hüquqları komitələrinin birgə iclası keçirildi. Tədbirdə parlamentdə təmsil 
olunan siyasi partiyaların sədrləri və üzvləri olan deputatların iştirakı ilə “Siyasi partiyalar 
haqqında” yeni qanun layihəsi birinci oxunuşda müzakirəyə çıxarıldı.

Milli Məclis sədrinin müavini, İctimai 
birliklər və dini qurumlar komitəsinin sədri 
Fəzail İbrahimli iclası açaraq bildirdi ki, 
ölkədə cəmiyyət həyatının bütün sahələrini 
əhatə edən sistemli, ardıcıl islahatlar 
həyata keçirilir. Bu islahatlar nəticəsində 
Azərbaycanın dövlət və cəmiyyət həyatının 
müxtəlif sahələrində ciddi dəyişikliklər 
müşahidə olunur. Milli Məclis də qanunve-
ricilik müstəvisində bu prosesdə yaxından 
iştirak edir. 

F.İbrahimli parlamentdə təmsil olunan 
siyasi partiya  nümayəndələrinin "Siyasi 
partiyalar haqqında" yeni qanun layihəsinin 
hazırlanması ilə bağlı Milli Məclisin Sədrinə 
müraciət etdiyini diqqətə çatdırdı. O, yeni 
qanunun hazırlanmasını zəruri edən 
məqamlardan söhbət açaraq,  qeyd etdi  
ki, qanunun qəbulundan 30 il keçib. Bu 
müddətdə ölkənin ictimai-siyasi həyatında 
köklü dəyişikliklər baş verib. Yeni qanunda 
həmin dəyişikliklər öz yerini tapmalı idi. O, 
bildirdi ki, Milli Məclisin Sədri Sahibə Qafaro-
va siyasi partiyaların təklifini dəstəkləyib və 
yeni qanun layihəsinin hazırlanması haqqın-
da tapşırıq verib. 

Vitse-spiker İctimai birliklər və dini qu-
rumlar, Hüquq siyasəti və dövlət quruculu-
ğu, İnsan hüquqları komitələri tərəfindən 
qanun layihəsinin hazırlanması prosesi 
barədə məlumat verdi. İş prosesində dün-
yanın qabaqcıl ölkələrinin təcrübəsinin 
öyrənildiyini, ölkənin siyasi sisteminin və 
milli xüsusiyyətlərinin, bununla yanaşı, 
Venesiya Komissiyasının siyasi partiyala-
rın fəaliyyətinin tənzimlənməsi haqqında 
tövsiyələrinin nəzərə alındığını bildirdi. O, 
bu məsələ ilə bağlı Milli Məclisin ölkədə 
fəaliyyət göstərən siyasi partiyalara müraciət 
etdiyini və 47 siyasi partiyadan 250-dən çox 
təklifin daxil olduğunu söylədi. 

Qeyd edildi ki, qanun layihəsi ha-
zır olduqdan sonra Milli Məclisin say-
tında yerləşdirilərək, geniş ictimaiyyətin 
müzakirəsinə təqdim olundu. Sonra qanun 
layihəsi ilə bağlı  siyasi partiya təmsilçilərinin 
və Qeyri-hökumət təşkilatlarının 
nümayəndələrinin iştirakı ilə iki dinləmə 
keçirildi. Bununla yanaşı, mətbuatda, so-
sial şəbəkələrdə sənədlə bağlı aparılan 
müzakirələrdə müxtəlif fikirlər səsləndirildi. 
İctimai dinləmələrdə, müzakirələrdə təqdim 
olunan təkliflər nəzərə alınaraq, qanun 
layihəsi üzərində iş davam etdirilib və sənəd 
yenilənmiş variantda müzakirəyə çıxarıldı. O, 
Sosial Tədqiqatlar Mərkəzinin qanun layihəsi 
ilə bağlı həyata keçirdiyi işləri də təqdirəlayiq 
hesab etdi.

Sənədin yenilənməsi zamanı layihədə 66 
dəyişiklik edildiyi diqqətə çatdırıldı.

Milli Məclis sədrinin birinci müavini, Hü-
quq siyasəti və dövlət quruculuğu komitəsinin 

sədri Əli Hüseynli siyasi partiyaların ictimai 
müzakirələr zamanı səsləndirdiyi fikirlərin 
sənəddə öz əksini tapdığını bildirdi. Qeyd etdi 
ki, məqsəd qanun layihəsinin Konstitusiyaya 
və Avropa İnsan Hüquqları Konvensiyasına 
uyğun olması, habelə birləşmək azadlığı hü-
ququnu özündə ehtiva etməsindən ibarət idi. 
O, qanun layihəsinə edilən dəyişikliklərdə 
müzakirələr zamanı siyasi partiyalar və 
ictimaiyyət nümayəndələrinin səsləndirdiyi 
fikirlərin öz əksini tapdığını bildirdi. 

Birinci vitse-spiker yenilənmiş layihədə 
sənədlərin toplanması ilə bağlı müddətin  
artırıldığını, partiyanın təsis edilməsi, qey-
diyyatı, sənədlərin yoxlanılması ilə bağlı 
rəqəmlərin isə azaldıldığını bildirdi. Qeyd etdi 
ki, layihəyə edilən dəyişikliklər nəticəsində 
müzakirələr zamanı bəzi məqamlarla bağlı 
narahatçılıq doğuran məsələlər aradan qal-
dırılıb. 

Parlamentin İnsan hüquqları komitəsinin 
sədri Zahid Oruc qanun layihəsinə edilən bəzi 
dəyişikliklər barədə məlumat verdi. Diqqətə 
çatdırdı ki, partiyaların yaradılması üçün üzv 
tələbinin 10 mindən 5 min nəfərə endirilməsi 
demokratik bir normadır. Partiyalarla bağlı 
dövlət orqanları tərəfindən atılan addımla-
rın yalnız siyasi plüralizm, açıq və ədalətli 
rəqabət mühitinin gücləndirilməsinə xidmət 
edəcəyi sənəddə qeyd olunub. Həmçinin, 
seçkilərdə 2 və ya 3 dəfə iştirak etməyən 
partiyaların qeydiyyatının ləğv edilməsi ilə 
bağlı müddəalar layihədən çıxarılıb. Eyni 
zamanda, Azərbaycanda ilk dəfə dövlət hər 
hansı kvota qoymadan, yəni 3 faizlik bar-
yer müəyyənləşdirmədən seçki prosesinə 
marağı artırmaq və beləliklə, siyasi rəqabəti 
gücləndirmək, təbliğat və təşviqat prosesini 
genişləndirmək, hər vətəndaş səsi uğrunda 
mübarizə aparmaq, seçiciləri ayrılıqda de-
yil, nizami və strukturlaşmış partiyalara cəlb 
etmək üçün Avropa siyasi təcrübəsində geniş 
tətbiq olunan bir model qanunvericiliyə daxil 
edilir. Bu baxımdan, qanun layihəsinin 25.2.4 
və 25.2.5-ci maddələrini inqilabi addımlar 
kimi xarakterizə etmək olar. Layihədə hər 
hansı etnik siyasi birliklərə və separatizmə 
yol açan müddəalara yol verilməyib. Komitə 
sədri vurğuladı ki, dövlətin məqsədi ölkədə 
siyasi mühitin canlanması və çoxpartiyalılıq 
üçün əsasların genişləndirilməsidir.

Sonra sənədlə bağlı geniş müzakirələr 
aparıldı. 

İclasın sonunda qanun layihəsi birin-
ci oxunuşda Milli Məclisin plenar iclasına 
tövsiyə olundu.

*** 
Sonda mətbuat konfransında jurnalistlərin 

sualları cavablandırıldı.

Əliqismət BƏDƏLOV,  
“Xalq qəzeti”

